Коми Республика ас кадӧ вермис бырӧдны экономикаын да социальнӧй юкӧнын тыдалана лёк нырвизьяс

Та йылысь талун юӧртіс Коми Республикаса Юралысь Вячеслав Гайзер     Рытыв-Войвыв федеральнӧй кытшын Россия Федерацияса Президентӧс Полномочнӧй петкӧдлысь Владимир Булавинлӧн юрнуӧдӧм улын совещание вылын. Совещаниесӧ вӧлі сиӧма Коми Республикаын  экономика да социальнӧй юкӧнъясын серпассӧ бурмӧдӧм серти дінму уджтасъяс збыльмӧдӧмлы.

Вячеслав Гайзер висьталіс, мый Коми Республикаса Веськӧдлан котыр тырвыйӧ сетіс сьӧмсӧ став социальнӧй рӧскод вылӧ, сы лыдын и олысьяс водзын социальнӧй кӧсйысьӧмъяс вылӧ. Сідзжӧ уджсӧ нуӧдісны сэтшӧм ногӧн, медым производственнӧй да сьӧм овмӧс юкӧнъясын петкӧдласъясыс эз чинны. 

«Дінмуын примитӧма сьӧмӧн бурджыка вӧдитчӧм серти помшуӧмъяс,  индӧма республиканскӧй канму уджтасъяс олӧмӧ пӧртӧм могысь сьӧмӧн могмӧдан верктуя туйвизьяс, лӧсьӧдӧма предпринимательстволы отсӧг сетан мераяс комплекс. Коми Республикаса Веськӧдлан котырлысь тавося косму тӧлысьӧ нуӧдӧм чукӧртчылӧмлӧн бӧртасъяс серти шуисны содтыны планӧ канмусянь веськӧдлӧмлысь окталунсӧ кыпӧдӧм серти, йӧзӧс уджӧн могмӧдӧмын отсӧг сетӧм серти да мукӧд туйвизь серти мероприятиеяс», - юӧртіс Коми Республикаса Юралысь.

Аслас докладын Вячеслав Гайзер пасйис, мый Президентлысь Майскӧй индӧдъяс олӧмӧ пӧртӧм могысь дінмуын збыльмӧдӧны «туй картаяс», мыйяс серти быд во воӧдчӧны урчитӧм петкӧдласъясӧдз. 

Уджын медся сьӧкыд туйвизьяс пиысь ӧтиӧн лоӧ 600 №-а индӧдлысь юкӧнсӧ, мый йитчӧма гражданаӧс киссьӧм да аварийнӧй оланінысь мӧдлаӧ овмӧдӧмкӧд, олӧмӧ пӧртӧм. Та йылысь сёрнитігӧн Коми Республикаса Юралысь висьталіс, мый примитӧма уджтаслысь І да ІI этапъяс збыльмӧдан мераяс, а тавося рака тӧлысьӧ ОКО фондӧ ыстӧма ІІІ этапса мероприятиеяс збыльмӧдӧм вылӧ сьӧмӧн отсӧг сетӧм вылӧ заявка. 

«Ми нуӧдім Коми Республикаса Веськӧдлан котырлысь торъя чукӧртчылӧм, кӧні сёрнитісны муниципальнӧй юкӧнъясса юралысьяс, кодъяс торкисны йӧзӧс мӧдлаӧ овмӧдӧм серти уджтасъяс збыльмӧдан кадколастъяс. Ӧні меставывса асвеськӧдлан органъясса юрнуӧдысьяс асьныс видзӧдӧны уджтасъяс збыльмӧдӧм бӧрся да кывкутӧны найӧс олӧмӧ пӧртӧм вӧсна», - тӧдчӧдіс Вячеслав Гайзер. 

